
Eksempel på aksjonæravtale

Det vert presisert at dette dokumentet er av generell art, og at teksten må tilpassast verksemda til den enkelte.
Innleiing:

Aksjonæravtalar er ein nyttig reiskap for å regulere retten og myndigheita som aksjonærane har over eit aksjeselskap og aksjane i selskapet. Dette gjeld både i forholdet eigarane imellom og overfor eventuelle långjevarar og andre som ikkje eig aksjar i selskapet. I stor utstrekning er det høve til, og i mange tilfelle formålstenleg, å inngå slike avtalar.

Det er ingen reglar i aksjeselskapslovgjevinga eller andre lover som nyttar nemninga ”aksjonæravtale”. Nemninga har i seg sjølv inga rettsleg betydning, men må behandlast som alle avtalar jamført med alminneleg kontraktsrett og andre lover som angår innhaldet i avtalen, eksempelvis aksjelova. Det er derfor vanskeleg å fastsetje heilt eksakt kva ein aksjonæravtale kan innehalde eller ikkje før han er i strid med aksjelova eller andre prinsipp i aksjeselskapsretten.

Ein aksjonæravtale kan inngåast mellom alle eller nokre av aksjonærane, og mellom aksjonærar og andre som skal ha spesielle rettar i selskapet (f.eks. framtidige eigarar eller ein långjevar), og han kan gjelde eitt eller fleire spørsmål knytte til utøving av aksjonærrettar. Innhaldet kan for eksempel dreie seg om forkjøpsrett til aksjar, røysterett i generalforsamlinga eller dei økonomiske rettane til aksjonærane eller ein avtale som avgrensar retten aksjonærane har til å drive konkurrerande verksemd m.m. 

Aksjonæravtalar er ofte nytta ved overgang frå ansvarleg selskap til aksjeselskap for å sikre vedtaksmyndigheita til tidlegare eigarar, og ved generasjonsskifte for å sikre rettane til arvingar. I små bedrifter kan ein slik avtale regulere arbeids- og lønnsforholda mellom eigarane, styresamansetninga og lojaliteten hos aksjonærane til selskapet.   

På grunn av mangfaldet som kan avtalast, er det vanskeleg å gje eksempel på innhald i ein aksjonæravtale som passar alle. Derfor er den avtalen som du finn her, berre eit eksempel på kva som kan avtalast. Noko kan du kanskje bruke, og noko vil du sikkert sakne. 
Ver merksam på at avtalen kan binde opp aksjonærane i juridiske forhold som bør tenkjast nøye gjennom før avtalen vert signert. 

Få gjerne ein advokat eller revisor til å vurdere avtalen når han er ferdig utforma!

Eksempel:

Aksjonæravtale

Det er i dag inngått følgjande avtale mellom Hans Hansen, Nils Nilsen og Hanne Johansen (alle tre er i avtalen kalt aksjonærar), som eigarar av Gode tenester AS.

A. 
Eigarforhold

(her kan ein avtale korleis eigarforholdet skal regulerast)

1. Selskapet har i dag tre eigarar som kvar eig ein like stor del i selskapet – 50 aksjar kvar.

2. Selskapet skal i all ettertid ha tre eigarar med ein like stor eigardel kvar. Det skal ikkje vere mogleg for ein av aksjonærane å selje aksjane sine til ein av dei andre, slik at ein av dei to attverande aksjonærane står att med over 50 % og dermed nøytraliserer sistemann.  Det skal heller ikkje vere tillate for to aksjonærar å stå att med 50 % av aksjane kvar, eller eige meir enn 50 % gjennom seg sjølv eller slektningane/ektefellen/sambuaren sin(e), eller nære vener. 

Likevel er det tillate for to aksjonærar å selje alle aksjane sine til den tredje og attverande aksjonæren. Dersom ein av aksjonærane ønskjer å selje aksjane sine, skal dette straks meldast til styret. Kjøparen av aksjane skal vere samrøystes godkjend av dei to attverande aksjonærane før han kan kjøpe aksjane. Seljaren kan selje aksjane til høgstbydande dersom kjøparen vert godkjend.

Dersom selskapet vert ståande att med berre to eigarar, pliktar desse to i felleskap å finne ein tredje eigar. I mellomtida har dei to eigarane vedtaksdyktigheit og røysterett i generalforsamlinga som om dei eigde 50 % kvar (uansett kor stor eigardel kvar av dei har). Begge eigarane skal vere einige om kven den tredje eigaren skal vere. Dersom semje ikkje vert oppnådd, skal avgjersla takast ved skilsdom.

B.
Arbeidsforhold

(her kan ein avtale korleis lønning skal skje mellom aksjonærane og selskapet)

3. Aksjonærane skriv timelister. Timelønna skal vere kr xxx,-. Denne kan endrast med ordinært fleirtal i styret. Lønna vert utbetalt den 1. i kvar månad. Dersom bedrifta har forfalne rekningar som ikkje er betalte (til andre kreditorar), skal dette prioriterast før lønn til aksjonærane. 

Dersom det er mogleg å dekkje noko av lønna, skal det utbetalast ein forholdsmessig (talet på timar) sum til kvar, inntil lønna kan utbetalast. Aksjonærar som har sitt daglege arbeid i selskapet, skal prioriterast framfor dei andre. Dette gjeld sjølve utbetalinga. Lønn som ikkje vert utbetalt på grunn av likviditeten i selskapet, skal utbetalast på eit seinare tidspunkt, etter godkjenning frå styret. Dersom økonomien i selskapet utviklar seg slik at det kan vere fare for at ikkje alle aksjonærane vert likestilte til slutt, skal forskjellsbehandlinga straks opphøyre. Den eller dei som tidlegare er prioriterte, skal nedprioriterast inntil alle er oppe på eit likt forholdsmessig nivå etter leverte timelister.


4. Fordeling av arbeidsoppgåver: Hanne skal vere dagleg leiar og ha ansvaret for den daglege drifta. Hans og Nils skal ha ansvaret for produktutviklinga. Dersom ein av aksjonærane som ikkje arbeider i selskapet i dag, ønskjer å byrje å arbeide i selskapet på heiltid, skal dette først ha 100 % tilslutning frå aksjonærane.

C.
Utbyte: 


5. Utbyte skal berre betalast ut dersom selskapet har ein likviditetsreserve på minimum 
kr xxxxxxxx. Utbyte kan likevel fordelast dersom det berre er snakk om å konvertere noko av den allereie ubetalte lønna til utbyte. Det same gjeld lån frå selskapet til aksjonærane.

D.

Arbeidsinnsats 
(Her kan ein avtale korleis arbeidsinnsats og ansvar skal fordelast mellom aksjonærane)

6. Alle tre har i møte dd.mm.åå. diskutert prinsipp, tankar og forventningar rundt kva kvar enkelt skal bidra med. På dette møtet svarte kvar enkelt på ei rekkje skriftlege spørsmål om kva ein forventar av dei andre, og kva ein reknar med å kunne bidra med sjølv. Desse spørsmåla med svar er lagde ved denne avtalen. Hensikta med dette er at ingen av aksjonærane skal verte overraska over kva som vert lagt ned av innsats av dei andre. Ein vart så einige om nokre hovudprinsipp:

1 Ingen av partane tek seg anna betalt eller ubetalt arbeid i tillegg til det dei har i dag utan å diskutere dette med dei to andre.

2 Det er full forståing for at Hans ønskjer å vere ”sovande” partnar.

3 Hanne skal vere dagleg leiar, med den myndigheita og ansvaret dette medfører.

4 Nils skal vere styreleiar, med den myndigheita og ansvaret dette medfører.

5 Slektningar, familie og vener skal ikkje arbeide for bedrifta.

6 Tilsetjingar skal godkjennast av styret.

E.
Konkurrerande verksemd som vert utøvd av ein eller fleire av aksjonærane

(her kan ein avtale kva for aktivitetar dette gjeld og korleis desse skal behandlast)

7. Det er ikkje tillate for nokon av aksjonærane å utøve konkurrerande verksemd til Gode tenester AS, korkje no, i den perioden vedkomande aksjonær er medeigar eller i ein periode på xx månader etter eventuell fråtreding frå selskapet. Som konkurrerande definerer ein alle produkt som Gode tenester AS tilbyr, som dekkjer same eller tilgrensande behov hos kunden.
Det kan likevel gjevast dispensasjon frå denne regelsen. Då skal aksjonæren som ønskjer å konkurrere, leggje fram planane sine for dei andre aksjonærane seinast x veker før neste styremøte. Ved avrøysting om det skal gjevast dispensasjon, er den ”konkurrerande” parten inhabil.

Det som vert utøvt i dag er likevel tillate. Hans og Nils arbeider med desse tinga på arbeidsplassane sine i McDonald’s, Nils i Burger King og Hanne skriv om ideane i Bedrifts- ABC’n.

Verksemd ut over dette skal godkjennast som ovanfor.

F.
Sikkerheitsstillingar/prokura/rekneskapsprinsipp
(aksjonærane kan avtale kva sikkerheitsstillingar som vert forventa av aksjonærane, kva som skal skje ved fråtreding frå selskapet, rekneskapsprinsipp og kven som skal ha prokura m.v.)

8. Ingen aksjonærar vert forventa nokon gong å stille meir sikkerheit for selskapet enn at det svarar til årslønna deira i selskapet. Det vert heller ikkje forventa at sikkerheitsstillingar skal fordelast på andre måtar enn at dei vert fordelte forholdsmessig etter eigardelen i selskapet. Dersom eventuell sikkerheitsstilling er gjeven i form av sjølvskuldnarkausjon, skal det teiknast ein regressavtale mellom partane. Dersom ein av partane fråtrer, anten ved å selje aksjane sine eller på annan reglementær måte i samsvar med denne avtalen, skal dei andre aksjonærane ta over dei personlege garantiane / kausjonsansvaret hans og liknande stilt overfor selskapet.
Dei andre aksjonærane / kjøparen av delen til den som fråtredde, tek ikkje over eigarrettar i aksjane før garantistillingane er sletta eller overdregne. (F.eks. dersom kreditoren/långjevaren ikkje godkjenner ein slik framgangsmåte, skal dei attverande aksjonærane søkje å finne ei løysing slik at gjennomføringa er mogleg). 

9. Hanne skal i kraft av stillinga si som dagleg leiar tildelast prokura i selskapet.

10. Aksjonærane har på førehand blitt einige om prinsipp/strategi for prisfastsetjing, rekneskapsmessige vurderingar, skatteplanlegging og kredittpolitikk (ref. møte dd.mm.åå. og seinare styremøte). Styret skal vedta desse prinsippa, og endringar i desse, med simpelt fleirtal. Dersom simpelt fleirtal ikkje er mogleg å oppnå, skal revisoren ta avgjersla.

G.
Inhabilitet

11. Dersom saker som har betydning for ein av aksjonærane sin økonomi, karriere, materiell vinning e.l. skal drøftast eller avgjerast, vert vedkomande part rekna for inhabil i saka og skal ikkje ta del i avrøystinga.
H.
Utelukking 
12. Utruskap, underslag og brot på denne avtalen fører til at vedkomande straks pliktar å overdra aksjane sine i selskapet dersom ein av dei andre aksjonærane meiner at dette skal skje. Vederlag for aksjane skal vere matematisk verdi minus det vedkomande skuldar selskapet. Utelukking ved personleg insolvens krev likevel 100 % tilslutning frå dei andre aksjonærane for at den insolvente parten skal vere forplikta til å overdra aksjane sine.
I.
Diverse  

(Aksjonærane kan avtale andre ting dei meiner har betydning for forholdet mellom aksjonærane og denne avtalen)

13. Denne avtalen er hemmeleg og skal ikkje visast eller refererast for andre enn aksjonærane. Ved brot på avtalen eller nokre av dei forholda som avtalen regulerer, kan han likevel brukast i rettsleg samanheng, bl.a. som bevis.

14. Brot på avtalen kan medføre erstatningsplikt dersom ein eller fleire av partane bryt avtalen på ein slik måte at det medfører økonomisk tap for ein eller fleire av dei andre aksjonærane.

15. Nye aksjonærar må slutte seg til denne avtalen for at dei skal oppnå eigarrettar i selskapet. Då må først noverande aksjonærar samtykke i at hemmeleghald av avtalen opphøyrer. Dersom ikkje samtykke vert gjeve av 2/3 fleirtal, vil det ikkje vere mogleg å overdra aksjar. 

